
Дар маќола сухан дар бораи хусусиятњои дидактикии китоби таълимии «Мадхали манзум»-и 
Абдулљаббори Хуљандї меравад, ки дар асрњои Х11-Х111 зиндагї кардааст. Қайд мешавад, ки ин 
рисола дар таърихи тамаддуни форсу тољик нахустин асари манзум аст, ки астрономия ва 
астрологияро ба хонандагон ёд медињад. Дар маќола кўшиш шудааст, ки хусусиятњои дидактикии 
китоби мазкур дар такя ба дастовардњои педагогикаи муосир омўхта шавад. Муаллифи маќола ба 
чунин хулоса омадааст, ки риояи низоми илмї, сода ва фањмо баён кардани матлабњо, гоњо ба 
фикр кардан водор сохтани толибилмон хусусиятњои бењтарини дидактикии китоб мебошад ва аз 
он имрўзњо њам истифода бурдан мумкин аст. Аз нуќтаи назари дидактикаи муосир дар китоби 
дарсї бояд машќу масъалањо бошад, ки инро дар китоби «Мадхали манзум» мушоњида намекунем. 
Аммо доир ба масъалаи мазкур хулосаи муаллиф чунин аст, ки масъалањоро худи муаллим аз 
шогирдон мепурсид. Давоми асрњои миёна зарурат пеш омад, ки ба «Мадхали манзум» шарњ 
навишта шавад ва ин корро Њабибуллоњ ибни Муњаммади Табиб ба љой овард. Шарњи навиштаи 
ўро дастур барои истифодаи «Мадхали манзум» номидан мумкин аст. Муаллиф пешниҳод  
менамояд, ки барои омўзонидани астрономия ба хонандагон порчањоро аз асари номбурда 
истифода кардан мумкин аст. Омўхтани ин асар дар баробари шинос шудан бо донишњои 
астрономии ниёгон,барои дарки ашъори шоирону адибони замони Салљуќиён, таърихи китобњои 
дарсии тољикї мадад мерасонад. 
 

 Ключевые слова: астрономия, мадхал, введение, астрономия, учебник, астроном, звезда, 
зодиак, календарь, поэма 

В статье рассматриваются дидактические особенности учебника по астрономии «Мадхали 
манзум», составленного ученым и поэтом XII - XIII веков  Абдулджаббаром Худжанди. 
Отмечается, что данный учебник является первым дидактическим учебником по астрономии и 
астрологии, написанным в поэтической форме. В статье сделана попытка оценить дидактические 
свойства данного учебника, согласно требованиям современной педагогики. Автор пришел к 
такому выводу, что соблюдение систематического расклада тем, четкое и конкретное 
выражение мысли, методы, способствующие развитию у ученика умения  размышлять, говорят о 
дидактических особенностях «Мадхали манзум», которые действенны и в наше время. По 
требованиям современной дидактики  учебники должны содержать упражнения и задачи, 
которых в рассматриваемой книге нет. Автор считает, что учитель или наставник сам мог 
предлагать ученикам задачи и упражнения. В средние века назрела необходимость написать 
комментарии к данной книге,  и эту работу выполнил Хабибуллах ибн Мухаммад Табиб. 

mailto:mubinachon@inbox.ru

Отмечается, что данные  комментарии можно считать методическим пособием к «Мадхали 
манзум». Кроме того, автор считает, что при обучении учеников школ астрономии  можно 
использовать отрывки из данной книги, которые дают сведения о знаниях предков по астрономии, 
предоставляют возможность познакомиться с поэзией эпохи Сельджукидов, изучить историю 
издания учебников на таджикском языке.  

 

Key words: stars, madkhal, astronomy, didactics, manual, astrologer, star, constellation, calendar, 
versified production 

The article under consideration dwells on the didactic peculiarities of the manual entitled as “Madkhali 
Manzum” belonging to the pen of Abduljabbor Khujandi who lived in the XII-th – the XIII-th centuries. 
The relevant treatise is considered to be the first poem in the history of Persian-Tajik civilization teaching 
astronomy and astrology to readers. Proceeding from modern pedagogy achievements the author makes 
an endeavor to study the didactic peculiarities of the manual under study. The author of the article comes 
to the conclusion that the best didactic peculiarities of the former are those ones scientific, simple and 
clear and sometimes makes students think and it can be used today as well. Under the angle of modern 
didactics there should be exercises and tasks in the manual in question, which we do not see in the manual 
called “Madkhali Manzum”. However, the author`s conclusion on the relevant issue is that the teacher 
himself/herself asks the students questions. During the Middle Ages it became necessary to write a 
commentary on “Madkhali Manzum”, which was done by Habibullah ibn Muhammad Tabib and his 
commentary can be called a guide for using the relevant versified production. In a nutshell, the author of 
the article suggests that passages from the mentioned work can be used to teach astronomy to readers. 
While studying the theme explored one can assert that alongside with getting acquainted with 
astronomical ancestors` knowledge helps to understand the history of Tajik textbooks and the poets` and 
writers` poetry who lived in Saljuqids dynasty.  

 

Дар таърихи тамаддуни тољику форс бисёр асарњои таълимї ва дарсї таълиф гаштаанд, ки 
ба насли наврас доир ба ин ё он илм маълумот додааст. Доир ба асарњои таълимии 
асримиёнагии тољик дар илми педагогикаи ватанї тањќиќоти доманадор сурат нагирифтааст. 
Доир ба асари мунаљљим ва шоири охири асри XII ва ибтидои асри XIII Абдулљаббори 
Хуљандї «Мадхали манзум», ки китоби таълимии астрономия мебошад, танњо доираи хурди 
олимон огањї доранд. Њол он ки китоби номбурда то Инќилоби Октябр дар Осиёи Миёна ва 
дар кишварњои форсизабон то солњои сиюми асри ХХ њамчун китоби дарсии илми нуљум 
истифода мегашт. 

Муњаќќиќ Луќмон Бойматов доир ба китоби «Мадхали манзум» -и Абдулљаббори Хуљандї 
чунин гуфтааст: «Китоби «Мадхали манзум» нахустин рисолаи илми нуљуми эронї - исломї 
аст, ки ба назм мебошад» [5, с.45]. Перомуни зиндагї ва осори Абдулљаббори Хуљандї 
С.Асадуллоев [3, с.44], А. Насриддинов, Л. Бойматов, М. Холов маќолањои илмї таълиф 
кардаанд ва кўшидаанд, ки зиндагинома ва таълифоти Абдулљаббори Хуљандиро муаррифї 
намоянд. Бо кўшишу зањмати олими эронї Рањим Ризозода Малик «Мадхали манзум» њамчун 
замима ба китоби «Танкулушо» соли 1374 њиљрии шамсї /1995 мелодї либоси табъ ба бар карда 
буд [ниг.: 11]. 

«Мадхали манзум»-и Абдулљаббори Хуљандї ба ѓайр аз он ки асари хуб доир ба илми нуљум 
аст, инчунин аз лињози педагогї низ шоистаи ањамият мебошад, ки дар ин маќола доир ба ин 
масъала сухан мекунем. Номи пурраи китоби номбурда «Мадхали манзумин ва ањкоми илму-н-
нуљум» мебошад ва дар он дар такя ба донишњои пешрафтаи давр масъалањои астрономия ба 
донишомўзон шарњ дода шудааст. Дар таърихи тамаддуни мо ба шеър таълиф кардани асарњои 
дарсї собиќаи дурудароз дошта, доир ба луѓатомўзї, муаммокушої, ахлоќ, арўз, сарфу нањв, 
тибб ва ѓайра асарњои таълимї бо назм таълиф гардиданд. «Мадхали манзум»-и Абдулљаббори 
Хуљандї нахустин асари манзум доир ба илми нуљум аст, ки хусусияти таълимї дорад ва барои 
навомўзон нигаронида шудааст. Гарчанд ки то Абдулљаббори Хуљандї ва баъди ў асару 
рисолањои зиёди мансур ва манзум таълиф гардиданд, аммо аз лињози оммафањм будан ва ба 
таври осон фањмонидани асосњои астрономия  он хеле маъруф ва эътирофшуда буд. 

Ба назм таълиф намудани асар ва ба хусус асари манзум дар таърихи башарият собиќаи 
тўлонї дорад. Шоири Юнони Ќадим Арат (тахминан 315 – 240 п.а.м) дар замони худ доир ба 
ситорањо, бурљњо ва вазъи њаво асаре бо номи «Зуњурот» таълиф карда буд, ки он чанд 
маротиба ба забони илмии аврупо - лотинї тарљума гашта буд. Њатто як маротиба онро худи 
Ситсерон ба забони лотинї тарљума карда буд. Асари Абдулљаббори Хуљандї бошад, ба 
забони дигар тарљума нагаштааст, аммо нусхањои онро дар хазинаи дастхатњои Душанбе, 
Тошканд, Тењрон, Машњад, Исломобод, Кобул, Санкт-Петербург, Маскав, Ќазон, Истамбул ва 

ѓайра пайдо карда метавонем. Он дар ду намуд – шакли пурра ва талхисшуда дар байни мардум 
пањн гаштааст.  

Бо кўшишу зањматњои фаровони М. Холов  шакли мукаммали «Мадхали манзум» бо хати 
кириллї бо зевари табъ ороста гашта, дастраси хонандагон гашт, ки ин худ як дастоварди 
шоёни илми тољик дар шинохти осори гузаштагон аст [ниг.: 1]. 

Муњаќќиќи рус К.А. Богданов асари «Зуњурот»-и Аратро тањлил карда, мушоњида кардааст, 
ки пайдарњамї ва муназзамии мавзуъњо дар он аз нуќтаи назари дидактика оригиналї ва 
бењамто аст [2, с.19]. Ин хулосаро ў дар ќиёс бо љањонбинии Арат баровардааст. Асари манзуми 
астрономии Арат дар замоне арзи њастї карда буд, ки дар дунёи Атиќа илми нуљум рушд дошт 
ва олимоне чун Евдокс, Теофраст, Калипп ва дигарон доир ба нуљумшиносї тањќиќот 
мебурданд. Њамин гуна њолатро дар замони Абдулљаббори Хуљандї низ метавонем, ки ба 
мушоњида гирем. Ќабл аз ў ва дар асри зиндагияш олимоне чун Абўмањмуди Хуљандї, Абўалї 
ибни Сино, Фахри Розї, Абўалї Ќаттони Марвазї ва дигарон асарњои фаровон таълиф карда 
буданд, ки Абдулљаббори Хуљандї аз аксари онњо огоњ буд. Њадафи ў аз таълифи «Мадхали 
манзум» ба тартиб ва низоми муайян ёд додани илми нуљум ба хонандагон будааст. Табиист, ки 
асари мазкур дар доираи љањонбинии замон таълиф гаштааст, дар ин китоб дар баробари 
астрономия баъзе унсурњои астрология низ ба назар мерасад, ки ифодакунандаи дараљаи илм ва 
дониши асри муаллиф мебошад. Абдулљаббори Хуљандї  ситорашиносиро бењтарин илм баъди 
донишњои динї мењисобад: 

Чун бидидам, ки дар басити Замин, 
Њељ дониш зи баъди дониши дин. 
Нест аз дониши нуљумї бењ, 
К-андар он ганљу њикмат аст фирењ[1, с.16]. 

Сабаби ба назм таълиф гаштани китоб доир ба илмњои даќиќ њамоно осон ва худ аз худ 
кардани илм барои шогирдон аст. Њаким Майсарї «Донишнома»-ро доир ба илми тиб таълиф 
карда буд, ки он њам барои омўзиши шогирдон осон буд.  Абдулљаббори Хуљандї мањз 
масъалаи аз ёд кардани порчањои шеърї осон буданашро ба назар гирифта, ќарор дод, ки 
асарашро ба таври манзум офарад. Дар муќоиса бо шеъри шоирони њамасри ў забони 
«Мадхали манзум» фањмо ва осон аст. Дар баробари ин масъалањои калонро вай тавонистааст, 
ки дар чанд байт љой дињад, ки њам аз ёд карданаш осон аст ва њам аз худ карданаш мушкилї 
пеш намеорад. Масалан, номи дувоздањ бурљро, ки дар солшумории шамсї њар кадоме номи 
моњи сол њам њаст, дар чор мисраъ љой додааст: 

Њамалу Сарву баъд аз он Љавзо, 
Саратону Асад, дигар Азро. 
Боз Мизону Аќраб омаду Ќавс, 
Љадю Далв асту Њут чун фирдавс[1, с.19]. 

Ба ин тартиб ёд гирифтани тартиби бурљњо хеле осон аст ва мушкилї пеш намеорад.  
Дар астрономия ва умуман илмњои даќиќ риояи тартиб ва низоми донишњо ва зина ба зина 
омўзонидани онњо наќши калидї дорад. Мутобиќи талаботи дидактикаи муосир низ илмият ва 
системанокии донишњо мавќеи устувор дорад. Аз ин лињоз, мутобиќи рушди илми астрономияи 
замон Абдулљаббори Хуљандї кўшиш кардааст, ки низоми бењтарини омўзиши нуљумро 
роњандозї кунад. Бартарияти ў дар он зоњир мегардад, ки дар ибтидои китоб мањз маълумоти 
илмии астрономї ва дар бобњои охир доир ба астрология сухан мекунад. Аз ин дидгоњ ў 
принсипи илмиятро дар таълим риоя мекунаду баъдан ба донишњои астрологї руљуъ мекунад, 
ки онро сарфи назар кардан дар замони ў имкон надошт. Боби якуми китоб «Њайати фалак» 
ном дорад ва дар он ба таври даќиќ доир ба фалак, шумораи ситорагон, миќдори сайёрањо, 
бурљњо ва суратњои фалакї маълумот додааст. Масалан, дар бораи миќдори ситорањо  кавокиб 
чунин навиштааст: 

Њукамо пеш аз ин ба њукми расад, 
Ахтаронро гирифтаанд адад. 
Як њазор асту бисту нўњ ба шумор, 
Њафт аз эшон кавокиби сайёр[1, с.18]. 

Дар ин љо миќдори ситорањо 1029 адад ва њафт адади онњо бошанд, сайёрањо ном бурда 
шудааст. Ин миќдори ситорагон мутобиќи дастоварди замони муаллиф оварда шудааст ва айни 
замон миќдори ситорагон дар натиљиаи истифодаи телескопњои муќтадир зиёд гаштааст. Аммо 
аз ин чунин хулоса баровардан лозим аст, ки Абдулљаббори Хуљандї миќдори дар замонаш 
даќиќшудаи ситорагонро гуфтааст. Номбар кардани миќдори ситорагони осмон њам бесабаб 
нест, зеро ки њар касе, ки ба илми нуљум шавќу раѓбат дошт, мехост, ки чанд адад будани 

ситорагони осмонро донад. Дар ин њолат принсипи дидактики љалби хонанда ба дониш, 
шавќманд гардонидани ў ба назар гирифта шудааст. 

Њамин гуна муносибат доир ба миќдори бурљњо дар нимкураи шимолї ва љанубї ба назар 
гирифта шудааст. Бурљњо ва ё худ галаситорањо дар китоб бо истилоњи «собитот» ёд мешаванд. 
Муаллиф чунин менависад:  

З-он савобит њаким кард ба кор, 
Чилу њашт аст сурати даввор. 
Бисту як сурати шимолї дон, 
Понздањ дар љануб гашт аён[1, c.19]. 

Мутобиќи тасдиќи Иттифоќи байналхалќии астрономї айни замон 88 бурљ ба ќайд гирифта 
шудааст, ки 44-тои он дар нимкурраи шимолї ва 44-то дар нимкурраи љанубї ќарор доранд. 
Баъзе аз ин бурљњо баъди роњ ёфтан ба ќитъањои Амрико ва Австралия пайдо карда шудаанд, 
аммо Абдулљаббори Хуљандї маълумоти дар замонаш даќиќро пешнињод кардааст.  
Бо риояи принсипи илмият Абдулљаббори Хуљандї инчунин доир ба дараљањои фалак низ 
маълумоти даќиќ дода, масъалаи 360° дараља будани осмонро шарњ медињад ва даќиќаву 
сонияро њам ба назар мегирад. Тибќи маълумоти ў дувоздањ бурљ аст, ки моњњоро ташкил 
медињанд. Ў ба таври даќиќ ва кўтоњу пурмазмун онро шарњ додааст:  

Дараљи осмон бари устод, 
Сесаду шаст омад аз бунёд. 
Њар яке бурљ аз он дараљ се дањ аст, 
Њар дараљ аз даќиќа шаст рањ аст. 
Сония шаст, як даќиќа шинос, 
Њамчунин то ба оширот ќиёс [1, c.22]. 

Дар илми астрономияи ќадим донистани њисоби абљад яке аз шартњои муњим буд. Дар 
мактабњои куњан баъди ёд гирифтани алифбо ба шогирдон њисоби абљадро меомўзониданд. 
Тибќи ин њисоб њар њарфи алифбои арабї як раќамро ифода мекард. Дар тартиб додани зичњо 
ва љадвалу њисобњо ситорашиносони гузашта аз њисоби абљад фаровон истифода мебурданд. 
Њолати мазкурро ба назар гирифта, Абдулљаббори Хуљандї миќдори рўзњои солро ба таври 
сода мефањмонад: 

«Алиф» аст аввали мањ аз таќвим, 
Бо «дуюм» рўз дону сеюм «љим». 
Њамчунин то ки мањ расад ба тамом, 
Охираш «коф»-у «то»  бувад ё «лом» [1, c.20]. 

Мутобиќи њисоби абљад њарфи алиф – ا адади якро, бо -   ب  адади дуро мефањмонад. Дар 
китоби номбурда барои мустањкамкунї машќњо љой дода нашудааст ва умуман дар китоби 
дарсї будани машќ талаботи дидактикаи муосир мебошад. Аммо дар ин љо муаллиф ду рўзи 
аввалро мегўяд ва водор мекунад, ки хонанда рўзњои дигарро худаш бо истифодаи њисоби абљад 
муайян кунад. Дар охир “кофу то” – کط ва “лом” – ل-ро меорад, ки аввалї 29 ва охир 30 аст. Бо 
ин роњ хонанда худаш њисоб мекунад ва машќ меварзад. 

Як принсипи дидактикии асари Абдулљаббори Хуљандї бо чанд ном зикр кардани номи 
љисмњои осмонї аст. Маълум аст, ки дар асрњои миёна забони илм дар мамлакатњои Шарќ 
арабї буд. Муаллиф инро аз хотир намебарорад ва истилоњоти илми нуљумро, ки ба забони 
арабї аст, шарњ медињад. Аммо дар баробари ин барои он ки хонанда матлабро ба тамомї 
фањмад ва дарк кунад, номи тољикї-форсии сайёрањо, бурљњо ва ситорањоро ёд мекунад. Баъзе 
љисмњои осмонї ба арабї ду ном ва ё лаќаб њам доранд, ки ин дар доирањои илмї фањмо буд. 
Барои инро фањмонидан ба хонанда Абдулљаббори Хуљандї дар баробари номи истилоњи 
арабї инчунин номи тољикии аљромро њам зикр кардааст. Ин њолро бештар дар зикри номњои 
бурљњо ба назар гирифта метавонем. Масалан, муаллиф дар баробари Асад - Шер, Ќавс - 
Камон, Сунбула - Хўша, Мизон - Палла, Саратон - Харчанг, Љадї - Буз ва амсоли инњоро 
истифода кардааст. Бо ин роњ хонанда њам бо истилоњи илмии арабї ва њам бо номи тољикї 
шинос мешавад. Ин кор њам хотираи хонандаро мустањкам мекунад ва њам њисси миллиро ба ў 
мебахшад. Бо баробари хондани ин асар хонанда бо луѓати мухтасари истилоњоти илми нуљум 
шинос мегардад, ки барои такмили дониши ў муфид мебошад.  

Яке аз усули дидактикии “Мадхали манзум” истифодаи мушоњидањо ва дар баробари ин дар 
амал татбиќ кунонидани онњо аст. Дар асрњои миёна доир ба гирифти Офтобу Моњ ва пайдо 
гаштани рангинкамон дар осмон ривоят ва хурофоти зиёд ба назар мерасид. Абдулљаббори 
Хуљандї дар китобаш исбот мекунад, ки пайдо шудани рангинкамон – ќавси ќузањ дар осмон, 
гирифти Офтобу Моњтоб њодисањои табиат буда, ќонуниятњои худро дорад. Масалан, дар 

фасли “Дар далоили ќавси ќузањ”, яъне сабабњои пайдо гаштани рангинкамон чунин 
навиштааст: 

Гар бувад Офтоб шарќ бидон, 
Ў ба маѓриб барояд аз даврон.  
В-ар ба маѓриб бувад, бидон бешак, 
Сўи маѓриб бароядаш хату њак [ 1, с. 45-46]. 

Яъне агар Офтоб дар шарќ бошад, рангинкамон дар ѓарб ва агар дар ѓарб бошад дар шарќ 
пайдо мегардад.  
Дар идомаи ин менависад, ки агар рангинкамон баъди борон пайдо шавад, њаво кушод 
мегардад: 

Гар барояд камон пас аз борон, 
Дон, ки хоњад кушод абри љањон [1, с. 46]. 

Агар пеш аз пайдо шудани рангинкамон борон – матар пайдо гардад, пас њаво боронї 
мешавад: 

В-ар шавад пеш аз он матар пайдо,  
Њукми борон бикун, машав шайдо [ 1, с.46]. 

Ин гуна мушоњидањоро дар шакли назм дар бисёр маврид зикр мекунад, ки бо омўхтани 
онњо хонанда метавонад, ки амалан худаш ин њолро мушоњида кунад. Дар амал онро бубинад 
ва санљад.  

Гирифти Офтоб – кусуф ва гирифти Моњро – хусуф меноманд. Дар боло ишора гашт, ки дар 
байни мардум доир ба гирифти Моњу Офтоб хурофот бисёр пањн гаштааст. Ба хусус, њангоми 
гирифтани Моњ мардум ба болои бом баромада таѓора ва зарфњои оњанинро ба њам зада овози 
онњоро мебароварданд. Абдулљаббори Хуљандї чунин хурофотро эътироф намекунад ва ба 
хонандагонаш сабаби гирифтани Офтобу Моњро мефањмонад. Масалан, дар ќисмати “Дар 
баёни хусуфи Ќамар” сабаби гирифта шудани Моњро дар се байт мухтасар ва муъљаз 
мефањмонад: 

Ин сухан аз китоби юнонист, 
“Моњ аз Офтоб нуронист”. 
Чун шавад сояи Замин њоил, 
Моњ бошад ба тирагї моил. 
Нури Хуршед аз ў шавад маътуф, 
В-ар намояд ба халќ шакли хусуф [ 1, с. 47]. 

Бо чунин шарњи кўтоњ њолати аз њоил шудани сояи Замин пайдо гаштани хусуфи Моњ шарњ 
дода шудааст.  

Як талаботи дидактикаи муосир ба таври аёнї фањмонидани мавзуъ аст. Ба хусус дар илми 
нуљум наќшањо ва даврањо зарур мебошанд. Аз ин рў, барои фањмонидани нитоќи кавокиб як 
расмро њам љой додааст[ниг.: 1, с.31]. Дар дастхатњои гуногуни “Мадхали манзум” котибон 
онро кашидаанд. Дар он љое ки бо сухан фањмонидан душвор аст, муаллиф аз расм истифода 
бурдааст.  

Дар гузашта њар китобе, ки шогирдони мадрасањо меомўхтанд, дар назди устод сабаќ дода 
мешуд. Инро Абдулљаббори Хуљандї њам ба назар гирифтааст. Яъне њар сатри “Мадхали 
манзум”-ро шогирд бо њамроњи устодаш мутолиа мекард ва вазифаи устод фањмонида додани 
матлабњои китоб буд. Њангоми дарс додани “Мадхали манзум” њатман устод ба шогирд 
масъалањоро мефањмонид. Мо дар бораи он ки дар барномањои мадрасањои асримиёнагї 
таълими нуљум њатмї буд ва ё не маълумоти мушаххас надорем. Аммо аз таърихи мадрасањои 
асримиёнагї маълум мегардад, ки дар шањрњои Бухоро, Самарќанд, Хуљанд, Нишопур, Њирот, 
Рай ва монанди инњо мадрасањои алоњидае амал мекарданд, ки дар онњо дар баробари илмњои 
динї илмњои дунявї ва даќиќ ба монанди њандаса, риёзиёт ва нуљум таълим дода мешуд. Берун 
аз мадрасањои расмї шавќмандони илми нуљум ба назди мунаљљимон рафта шогирд меистоданд 
ва ин илмро аз худ мекарданд. “Мадхали манзум” дар чунин мадрасањо ва дарсњои мунаљљимон 
маводи хуби таълимї ба шумор мерафт, ки шогирдон ва шавќмандони илми нуљум аз он фоида 
мебардоштанд.  

Астрономия воќеан илми даќиќ аст ва барои дарки комили он донишњои физикї, њандасавї, 
риёзї сахт зарур аст. Табиист, ки онро шавќмандон аз худ мекарданд, ки аллакай дар илмњои 
дар боло зикршуда мањорату малака пайдо карда буданд.  

В.П. Беспалко таъкид мекунад, ки агар дар китоби дарсї мафњумњо барои муаллим фањмо 
набошанд, пас ў наметавонад, ки дарсро ба хонандагон фањмонида тавонад. Агар мафњумњоро 
муаллим ба хонандагон хуб фањмонида тавонад, пас азхудкунии дарс хеле осон мегардад[4, 

с.83]. Агар ба “Мадхали манзум” назар афканем, маълум мешавад, ки муаллиф кўшиш 
кардааст, ки мафњум ва истилоњотро дар ќолаби назм ба усули сода ва фањмо шарњу тавзењ 
дињад. Масалан, доир ба истилоњи “ќирон” чунин навиштааст: 

Чун ду кавкаб бувад ба бурље дар, 
Ба дараљ беш не зи якдигар. 
Дон, ки мар њардуро ќирон бошад, 
В-инчунин њоли бекарон бошад [1, с. 25]. 

Бо мурури замон илми астрономия дар кишварњои Шарќ низ тараќќї ёфт ва “Мадхали 
манзум” њамчун китоби ибтидоии омўзиши нуљум боќї монд. Мубтадиён – оѓозкунандагони 
омўзиши нуљум ба он ниёз доштанд. Дар баробари ин бо гузашти асрњо забон њам таѓйир 
меёбад ва шояд донандагони воќеии илми нуљум њам камтар гардиданд. Чунин њолат водор 
кард, ки барои фањмидани “Мадхали манзум” шарњ навишта шавад. Олими фаќид А. 
Насриддинов доир ба зиндагиномаи Абдулљаббори Хуљандї маълумот дода, ба мављуд будани 
шарњи «Мадхали манзум» таъкид кардааст: «Соли 1520 мелодї ба «Ал-Мадхал»-и 
Абдулљаббори Хуљандї «Њабибуллоњ ибни Муњаммад» ном шахс шарњи манзум навиштааст» 
[9, с.438]. Шояд устод аз мансур будани ин шарњ огањї надоштанд. Ѓарази мо аз ёд кардани ин 
шарњ ба китоби Абдулљаббори Хуљандї дар он аст, ки Њабибуллоњ ибни  Муњаммади Табиб ба 
«Мадхали манзум» бањои баланд додааст ва дар шарњи худ бештар ба маънидод кардани 
луѓатњо таваљљуњ зоњир кардааст. Баъдан, шорењи ин асар барои шарњи ќисматњои нофањмо ва 
ба хусус марбут ба њисоби абљад ва ё худ њисоби љумал пардохтааст[10, с.18]. Ба андешаи мо 
китоби Њабибуллоњи Табиб як дастур аст, ки ба китоби таълимї таълиф гаштааст ва он пеш аз 
њама барои муаллимон нигаронида шудааст. Дар шарњи мазкур аввал матн аз «Мадхали 
манзум» оварда мешавад, баъд он матн аз лињози луѓавї ва баъдан илмї шарњу тавзењ дода 
мешавад. Агар њар ду китобро якљо гузорем, њамдигарро пурра мекунанд.  

Тањќиќоти муосири педагогї ва психологї муайян кардааст, ки 78% хонандагон китоби 
дарсиро бо талаби муаллим мехонанд, 32% андеша доранд, ки китоб барои муаллим аст[6, с.4]. 
Албатта, ин натиљаи омори замони муосир аст. Ба гумони мо дар асрњои миёна, дар замоне, ки 
«Мадхали манзум» асари дарсї буд, на танњо 78%, балки аз он њам бештар бо роњнамої ва 
њидояти омўзгор аз бар мекарданд. Зеро он замон китоби дарсї ба таври дастнавис омода карда 
мешуд, мисли имрўза он ба тариќи чопи оммавї дастраси њамагон набуд.  

Боби сеюми «Мадхали манзум» марбут ба астрология буда, «Дар ањкоми ахтарон»  ном 
дорад. Дар ин боб асосан масъалањои марбут ба таъсири ин ё он љисми осмонї ба инсон ва 
табиат мавриди баррасї ќарор гирифтааст. Мутобиќи ин ањкоми нуљум ваќтњои бењтарини ба 
тахт нишастани подшоњ, замони ќабули вазорат, ба маснади ќозигї нишастан, хонадор 
гардидан ва амсоли инњо зикр гаштааст. Дар ду бахши ин боб доир ба фурсати дарс гуфтан, ба 
мактаб додани фарзанд њам баён гаштааст. Дар як бахш «Ихтиёри љулуси мударрис» ваќтњои ба 
ташкили дарс номуфид шарњ дода шудааст:  

В-арат ихтиёри дарс њаст талаб, 
Моњ бо Муштариву Зўњра талаб. 
Аз Уторид њазар кун он њангом, 
То набошад ба хонаи Бањром [1,  с. 52] 

Дар асари мавриди назари мо инчунин мутобиќи ќоидањои нуљум фурсат ва ё ваќти таълим 
додани фарзанд ёд мегардад. Ба андешаи Абдулљаббори Хуљандї бењтарин фурсати таълими 
фарзанд њангоми дар бурљњои обї ва дар бурљњои Ќавсу Сунбула ќарор доштани Моњ аст [ 
ниг.:1, с. 57]. 

Албатта, чунин тасаввурот баргирифта аз донишњои астрологии мардумї аст, ки ба илми 
муосир мухолифат дорад. Гарчанд ки фурсати дарахт шинонидан, иморат кардан ва монанди 
инњо натиљаи мушоњидањои тўлонии олимон аст.  

“Мадхали манзум” дар даврае эљод гаштааст, ки ба њаёти љамъиятї таъсири дин зиёд буд. 
Муаллиф тањти таъсири љањонбинии динї ќарор дошт, ки дар асрњои миёна ин як њолати табиї 
ба шумор мерафт.  Дар охири китоб Абдулљаббори Хуљандї таъкид мекунад, ки агар тамоми 
навиштањояшро хонанда сарфањм равад, пас барои фањмидани таќвимњо ва зичњо ягон хел 
мушкилї нахоњад кашид: 

 
Њар кї инро тамом бархонад, 
Чун ба таќвим бингарад, донад. 
Он чи мактуб бошад андар вай, 
Мушкилаш љумла њал шавад бар вай[ 1, с. 74]. 

Мувофиќи аќидаи дини ислом илми ѓайбро ѓайр аз Худованд касе намедонад. Дар такя ба ин 
аќида ў таъкид мекунад, ки ба ањкоми нуљум – астрология сахт эътимод кардан нашояд, зеро ки 
илми ѓайбро танњо Худованд медонад.  

Афзалияти китоби мазкур дар он зоњир мегашт, ки муаллифи он асарњои арабї, тољикї, 
юнонї, сурёнї ва ѓайраро, ки доир ба илми нуљум буданд ва мутаќаддимону њамзамононаш 
таълиф карда буданд,  ба дараљаи баланд омўхта,  матлабњои онро суфта ва фањмо карда, ба 
низоми муайяни илмї ворид сохта, сипас бо забони содаву фањмо онро ба ќолаби назм 
даровардааст.  

Академик М. Лутфуллоев талаботро ба китобњои дарсии муосир номбар карда, ќайд 
мекунад, ки китоби дарсї бояд мувофиќи барнома ва стандарти давлатї таълиф гардад [7, 
с.110]. Табиист, ки дар асри Абдулљаббори Хуљандї барнома ва стандарти таълимї мављуд 
набуд ва ў аз рўйи мантиќ ва низомнокии илмї асарашро таълиф кардааст.  

Талаботи дигар ба китоби дарсї равшану мушаххас баён ёфтани фалсафаи фан, илмият, 
ќоида, ќонунњо, мафњуму таърифот ва далелњо мебошад, ки њамаи ин дар китоби “Мадхали 
манзум” ба назар мерасад.  Он њамчун китоб шавќу завќи хонандаро бедор мекунад ва онњоро 
ба фаъолияти мустаќилонаи эљодї рањнамун месозад.  

Нуќсон ва ё норасоии “Мадхали манзум” аз нигоњи дидактикаи муосир љой надоштани 
машќњо ва саволу тестњо мебошад. Аммо  мо гумон дорем, ки устод бо додани савол ва пурсиш 
ин холигиро пур карда метавонад.  

Дар замони муосир талаб карда мешавад, ки китоби дарсї дорои расмњо, муратдор ва ранга 
бошанд. Дар асрњои миёна котибону хаттотони моњир чандин нусхањои ранга ва хушхати 
“Мадхали манзум”-ро ба вуљуд овардаанд, ки ба шарофати кори онњо ин асари марѓуб 
дилнишину музайян гаштааст.  

Дар замони кунунї њангоми таълифи китобњои марбут ба астрономия метавонем, ки усулњои 
дидактикии Абдулљаббори Хуљандиро истифода барем ва аз таљрибаи ў имрўз њам суд 
бардорем.  Масалан, бо шеър пайдарњам овардани номи моњњо, рўзњои њафта ва амсоли инњо 
метавонанд, ки зуд аз тарафи хонандагон аз ёд гашта, то охири умр дар хотирашон монад.  

Ањамияти илмии “Мадхали манзум” дар замони муосир боз дар он зоњир мегардад, ки бо 
мутолиаи он хонандагони замони мо ба рўи худ на танњо дарвозаи илми нуљуми ниёгонро боз 
мекунанд, балки дари дарки маъниро ба шеъри классикї барои худ кушода мегардонанд. Агар 
хонандаи замони мо хоњад, ки осори Манучењрии Домѓонї, Низомии Ганљавї, Хоќонии 
Шервонї, Анварии Абевардї, Саноии Ѓазнавї ва дигаронро, ки дар онњо донишњо ва 
мафњумњои нуљумї фаровон истифода гаштаанд, дарк кунад, пас ногузир аст, ки рўй ба 
“Мадхали манзум” орад. Олими эронї, мураттиби луѓати калонњаљми “Фарњанги истилоњоти 
нуљумї њамроњ бо вожањои кайњонї дар шеъри форсї” Абулфазли Мусаффо бисёр истифода 
гаштани танљим ва истилоњоти илми нуљумро дар шеъри шоирони давраи Салљуќиён тазаккур 
карда, барњаќ навиштааст: “Ва басо иттифоќ меафтад, ки дар як ќасидаи васфї ё мадњї, ё дар 
бахше аз як манзумаи ишќї ё ирфонї ќабл аз он ки он ќасида ё манзума ба поёни худ наздик 
шавад ва гоње аз њамон оѓоз табдил ба навъе шеъри таълимї дар илми нуљум ва баёни мавќеи 
зоњирии ашколи фалакї мегардад ва ба назар меояд, ки гўяндаи он шоире аст мунаљљим ё 
мунаљљиме аст, ки ба гуфтани шеър ба ќасди баёни масоили фалакї ё таълим ва ироаи он 
масоил”[8, Муќаддима, с.14]. 

Дигар ањамияти “Мадхали манзум” боз дар он аст, ки порчањои марбут ба номи моњњо, 
њодисањои кайњонї, ки ањамияти худашонро гум накардаанд, дар дарси астрономия муаллимон 
метавонанд, ки истифода баранд. Дар ин сурат муњтавои ин китоб метавонад, ки муфид бошад.  

Дар дарсњои иловагї ва факултативї доир ба таърихи илм “Мадхали манзум”-ро истифода 
кардан мумкин мебошад.  

Хулоса, ҳарчанд ки њамчун китоби дарсии астрономия “Мадхали манзум” дар замони мо, ки 
илм тараќќї кардааст, мувофиќ нест, аммо порчањои муфидашро агар муаллимон эљодкорона 
истифода баранд, ба фоидаи кор хоњад шуд.  

